
Wie d Stadt Basel im Ancien Régime d Landschaft verwaltet het

Landvégt im Baselbiet

Wenn y doo vo Ancien Régime reed, no main y d Zyt
vo dr Reformation (1529) bis zer (friidlige) Revolu-
tion vo 1798. Und wenn y iber d Basler Landschaft
schryyb, no gheeren in séller Zyt s Birsegg (Lai-
medaal) und s Laufedaal nit drzue, denn die het dr
grooss Geegereformationsbischof Grischtoph vo Bla-
rer ane 1585 mit Hilf vo de kathoolische Ort (hit sai-
ti me Kanteen) kenne ins Firschtbisdum zrugghoole.
Uff dr soo definierte Landschaft hann im 18. Joor-
hundert eppe 23000 Mensche glabt, in dr Stadt eppe
15’000. S BaslerTerritorium isch yydailt gsi in d Aem-
ter Lieschtel, Waldeburg, Homburg, Farnsburg, Miin-
chestai, Riechen und Glaihyynige. Jedes Amt isch
vom ene Landvogt gfiert worde, und in de maisch-
te Aemter hann die uff scheene Schlesser residiert.
Me het enen au Obervogt gsait — im Underschiid zue
den Undervogt oder Meier, wo in de Deerfer d Ver-
waltig bsorgt hann. D Landvogt sinn in iirem Amt zu-
estandig gsi fir alli effetligen Uffgoobe, fir s Yydryy-
be vo de vyle Styyren und Abgoobe, und si sinn au
Richter gsi, aber fir schwaari Verbrache sinn dr Glai
Root und s Gricht z Basel zuestandig gsi. Bim Aadritt
vom ene neye Vogt hann alli Undertaane baarhaupt
miesse zem Huldigungsaid aadratten und de Gnaa-
dige Heere z Basel d Treuii beschweere. Vo de Bues-
se het dr Vogt zwai Drittel deerfe bhalte; iberhaupt
isch das Amt yydraaglig und racht begaart gsi. Sogar
wemme het welle hyyroote, het me d Bewilligung
drfir — nadyyrlig nit gratis — miesse bim Vogt yyhoole.
D Buechhaltig het uff em Schloss dr Landschryyber
bsorgt; em Basler Root het dr Landvogt jeedes Joor
miesse Racheschaft ableege. Bim Amtsaadritt het er
gschwoore, rachtmaassig z handlen und s Schloss
samt em Archiv z schitze. Au d Pfaarer in de Deer-
fer — vylfach Lyt uus em Basler «Daig» — hann in iire
Preedigte miesse zer Befolgig vo de vyle Gebott und
Verbott uffriefe. Doodrzue hann au Frondienscht fir
drVogt und s effetlig Waase gheert, au d Pflicht, fir d
Stadt in Grieg z zie. In de Deerfer hann Gschwoore-
ni als Exekutivbeamti gwirggt. Bi den Yywooner het
men underschiide zwische Buure mit aigenem Hoof
und Oggse zem zie und Tauner, wo de Ryycheren als
Daaglooner dient hann. Ab em 18. Joorhundert sinn
drno als neyi Schicht au d Syydebandwaaber, also d
Posamanter drzuekoo.

Im Baselbiet git s zwai alti Stedt: Lieschtel und Wal-
deburg. Baidi hann im Mittelalter e Schulteiss gha.
Mit dam Symbol von ere stedtische Salbstandigkait
sinn d Basler drno abgfaare, zWaldeburg um s Joor
1370 umme, wo d Graafe vo Froburg uusgstoorbe

sinn und d Heerschaft iber Waldeburg an d Bischoff
vo Basel ibergangen isch. Noofolger vo de Schulthei-
sse sinn d Meier gsi, wo dr Landvogt in alle wichtige
Gschaft verdratten und au s Gricht presidiert hann.
1798 hann under emYyfluss vo dr Franzeesische Re-
volution die «Gnaadige Heere» z Basel abdanggt
und eme System Blatz gmacht, wo Stadt und Land
die glyyche Racht gha hann. S isch e friidligi Revo-
lution gsi — mit ainer beduurligen Uusnaam: unge-
duldigi Landschaftler hann d Woorzaiche vo dr alte
Heerschaft welle besytige und drey Schlesser aazun-
de, am 17 Janner das vo Waldeburg und am 23. d
Farnsburg und d Homburg. Aber allewyl, noodam si
zeerscht s Mobiliar und s Archiv sorgsam uusgruumt
und sichergstellt hann.

Carl Miville-Seiler

